
Hoofstuk 18. 

18:1-11. Jesus word gevange geneem. 

Ná die reeks afskeidsgesprekke het Jesus met sy dissipels die Kedronspruit wat net 
gedurende die reënseisoen geloop het, oorgesteek, waarskynlik net suid van die 
tempelgebied.  Toe het hulle aan die ander kant van die spruit noordwaarts geloop tot by die 
pad na Betanië toe, net teen die Olyfberg, waar daar ‘n tuin was.  [2]  Hulle gaan in by die tuin 
wat bestaan uit olyfbome op terasse teen die Olyfberg.  Jesus en sy dissipels het dikwels en 
veral gedurende die lydensweek in dié tuin gaan oornag (vgl Luk 21:37).  [3]  Judas weet dus 
waar om Jesus te gaan soek.  ‘n Deel van ‘n Romeinse kohort (afdeling van 600 soldate) wat 
gedurende die feestyd burgerlike vrede moes help bewaar wanneer die Joodse 
nasionalistiese strewes hoog gevlam het, tesame met die wagte in diens van die 
priesterhoofde, kom toe gewapen saam met Judas by die tuin aan.  Alhoewel dit volmaan 
was, moontlik bewolk, kom hulle met lanterns en fakkels om Jesus te soek.  [4]  Jesus, in 
beheer van die situasie as gevolg van sy Goddelike voorkennis (vgl 2:24; 4:18), kom self na 
vore.  Die Johannesevangelie vermeld nie Judas se verraaiersoen nie (vgl Matt 26:49; Mark 
14:45; Luk 22:47).  [5]  Jesus se antwoord:  Dit is Ek, op hulle stelling dat hulle na Jesus van 
Nasaret soek, is Goddelik selfbekendmakend (vgl 4:26).  Johannes lê die klem baie sterk op 
die Goddelike noodwendigheid.  [6]  Die reaksie van die soldate op Jesus se vreeslose optrede 
is verstaanbaar.  Hulle retireer en val uit vrees voor Hom op die grond neer.  [7]  Daarop 
herhaal Jesus sy vraag en die soldate hulle antwoord.  [8]  Jesus bevestig sy identiteit en reël 
vir die veiligheid van die dissipels.  Jesus oefen geheel en al beheer uit in dié netelige situasie.  
[9]  Johannes lê klem op die vervulling van Jesus se bestemming volgens die Skrif en ook 
volgens Jesus se woorde (vgl 19:28-30).  Jesus het in 17:12 gesê dat “nie een” van die 
dissipels in geestelike opsig verlore sou gaan nie.  Volgens die Evangeliebeskrywing van 
Johannes gaan hierdie woorde van Jesus nou ook fisieke opsig in vervulling.  [10]  Die 
Johannesevangelie noem die man wat sy swaard uitgeruk het by die naam.  Dit is Simon 
Petrus.  Die man wat vir Jesus verseker het dat hy sy lewe vir Hom sal aflê (vgl 13:37), reageer 
met venynige voortvarendheid en kap wild na Malgus, die hoëpriester se slaaf.  Sy regteroor 
(vgl Luk 22:50) bly in die slag!  [11]  Jesus maan Petrus tot kalmte.  Dit is nie nou die tyd om 
swaarde uit te trek nie maar om gewillig sy lydensbestemming (lydensbeker) uit die hand van 
sy Vader te aanvaar.  Die Lam is op pad na sy slagplek en kan nie nou ‘n slagveld toelaat nie.  
Die vermelding van die “lydensbeker” (vlg Ps 75:9; Jes 51:17, 22; Jer 25:15) kom by die ander 
Evangelies in die Getsemanegebed voor (vgl Matt 26:39).  Dié gebed ontbreek in die 
Johannesevangelie. 

18:12-14. Jesus voor Annas. 

Daarop het die afdeling Romeinse soldate onder aanvoering van die kommandant saam met 
die wagte in diens van die Joodse Raad vir Jesus gevange geneem en volgens die algemene 
polisiepraktyk geboei.  Johannes verswyg dat die dissipels op hierdie tydstip op die vlug 
geslaan het (vgl Mark 14:50).  [13]  Alhoewel Kajafas daardie jaar die offisiële hoëpriester 
was, word Jesus eers voor Kajafas se invloedryke skoonvader Annas vir ‘n voorondersoek 
gebring.  Annas die gewese hoëpriester het vyf seuns en een skoonseun as hoëpriester 
opgelewer.  [14]  Johannes herhaal dat Kajafas die siniese, politiese profesie uitgespreek het 
dat dit beter is dat een man, Jesus, vir die volk sterwe (vgl 11:49). 

18:15-18. Petrus verloën Jesus die eerste keer. 

[15-16]  Petrus is nie afgeskrik deur die Malgusvoorval en die dissipels se wegvlug nie.  Hy 
gaan saam met ‘n ander dissipel agter Jesus aan.  Die ander dissipel wie se identiteit aan die 
lesers bekend moes wees, waarskynlik die geliefde dissipel (vlg 20:2-4, 8), was aan die 
hoëpriester bekend en het daarom ook toegang tot sy woning gehad, wat nie almal beskore 
was nie.  Moontlik was die lieflingdissipel uit die priesterlike geslag.  Deur bemiddeling van 
hierdie dissipel is Petrus deur die deurwagter (‘n meisie) toegelaat.  [17]  Dié diensmeisie vra 
Petrus egter reguit of hy nie ook een van Jesus se dissipels is nie.  Petrus wat seker gewigtiger 
teenstand, van byvoorbeeld ‘n offisier, verwag het, antwoord die eenvoudige slawemeisie: 
Nee, ek is nie.  Hiermee het hy hom verbind aan ‘n antwoord en hy sou in dié rigting moet 
voortgaan.  [18]  Dié koue nag het die slawe en tempelpolisie hulle staan en warm maak by ‘n 
houtskoolvuur in die binnehof van die hoëpriester.  Dit sou te opvallend wees om in sulke koue 
eenkant te staan, daarom sluit Petrus by die groepie aan. 

18: 19-24. Annas en Kajafas verhoor Jesus. 

Annas wat volgens Joodse orde vir altyd hoëpriester is, al het die Romeinse Kajafas intussen 
aangewys, ondervra Jesus oor sy volgelinge en oor sy leer.  Dit was ontoelaatbare wetlike 
prosedure aangesien ‘n beskuldigde volgens Joodse wet eers ondervra mag word nadat die 
aanklag van die getuies gehandhaaf is.  Die aanklaers moes sy skuld bewys.  Moontlik was 
die ondervraging deur Annas ‘n informele voorondersoek. [20]  Jesus antwoord dat Hy sy 
lering gedoen het by die openbare bymekaarkomplekke van die Jode, naamlik in die 
sinagoges en in die tempel.  [21]  Volgens prosedure moes die getuies vir die verdediging 
eerste geroep word.  Van hulle is daar baie wat Hom gehoor en gesien het.  Dié mense moet 
as getuies liewer Annas se vrae beantwoord.  Dit sou in elk geval ook volgens korrekte 
prosedure wees!  [22]  ‘n Verontwaardigde lid van die tempelpolisie voeg toe nóg ‘n 
onwettigheid by deur Jesus ‘n klap deur die gesig te gee omdat Hy die hoëpriester só 
teregwys.  [23]  Jesus hou streng by die prosedure en daag dié wag uit om met getuies te 
bewys dat Hy iets wetlik verkeerd gesê het.  [24]  Toe Annas sien dat hy nie konstruktief met 
Jesus vorder nie, stuur hy Hom geboei na die amptelike hoëpriester Kajafas toe, wat die 
voorsitter was van die Joodse Raad. 

18:25-27. Petrus verloën Jesus weer. 

Volgens die Johannesevangelie vind Petrus se tweede verloëning van Jesus ook in die 
binnehof van die hoëpriester plaas.  Die wyse waarop een van die omstanders by die vuur 
(slawe en tempelpolisie) die vraag aan Petrus vra of hy nie ook een van Jesus se volgelinge 
is nie, impliseer grammatikaal ‘n nee as antwoord.  Beslis sê Petrus dan ook: Nee, ek is nie!  
[26]  Een van die slawe van die hoëpriester wat familie van Malgus was, het Petrus in die 
flikkerende vlamlig onderlangs bekyk en hom herken.  Om sy vermoede te bevestig, vra hy 
die identiteitsvraag wat grammatikaal ‘n ja as antwoord verwag:  Het ek jou dan nie in die tuin 
by Hom gesien nie?  [27]  Petrus ontken weer dat hy een van Jesus se dissipels is.  Daarna 
het daar ‘n haan gekraai as bevestiging van Jesus se woorde in 13:38. 

18:28-40. Jesus voor Pilatus. 

Die Johannesevangelie bied vollediger beriggewing aangaande die verhoor van Jesus voor 
die Romeinse owerheid as van dié voor die Joodse Raad.  Oor Jesus se verhoor voor Kajafas 

berig Johannes niks verder nie (vgl Mark 14:53).  Baie vroeg die oggend word Jesus van 
Kajafas af gebring na die amptelike goewerneurswoning van Pilatus toe (vgl Mark 15:1).         
Dit was waarskynlik die vesting Antonia in die noordwestelike hoek van die tempelgebied.  
Aangesien die huise van heidene (Grieke) as onrein beskou is, wou die Jode nie Pilatus se 
woning binnegaan nie om hulle daardeur sewe dae lank seremonieel te verontreinig nie.  Dit 
sou verhinder dat hulle nog aan die verdere paasfeesvieringe sou kon deelneem.  [29]  Die 
goewerneur Pontius Pilatus (26-36 n.C.) gaan uit en streng volgens Romeinse reg vra hy na 
die aanklag teen die beskuldigde.  [30]  Aangesien die Joodse aanklaers egter nie ‘n formele 
aanklag teen Jesus gehad het wat vir die Romeinse reg aanvaarbaar was nie, noem hulle 
Jesus ‘n misdadiger, wat eintlik van enige ernstige aanklag kon getuig.  [31]  Pilatus kan nie 
optree sonder ‘n formele aanklag nie, daarom vra hy die Jode om Jesus self te veroordeel 
volgens hulle wet.  Die Jode het egter ‘n aanklag wat op teregstelling moet uitloop en kon dit 
streng gesproke nie deur die Joodse Raad laat afhandel nie (vgl 8:5); Hand 7:58).  Terwyl 
Pilatus in die stad was om oproer te voorkom, moes hy nou die Jode in hulle dilemma rakende 
Jesus help.  [32]  Indien Pilatus Jesus sou veroordeel, sou die teregstelling volgens Romeinse 
metode van kruisiging moet plaasvind en dit is die vervulling van Jesus se woorde oor die 
manier waarop Hy sou sterwe (vgl 12:32).  Johannes lê dus daardeur nog eens die klem op 
die Goddelike noodwendigheid in al die gebeure.  [33]  Nadat Pilatus ‘n paar woorde met die 
Jode gewissel het, gaan hy weer in die praetorium (sy woning) in om die gevangene te 
ondervra.  Pilatus is skepties of die man voor hom, Homself as ‘n koning voordoen, soos die 
Jode seker beweer het.As dit só is, het dit ernstige politieke implikasies vir hom, daarom vra 
hy Jesus regtuit daarna met die klem op die jy: Is jy die koning van die Jode?  [34]  Jesus wil 
daarop weet of Pilatus dit vra uit eie waarneming en of die vraag hom voorgesê is.  Indien 
Pilatus se vraag sou impliseer dat Jesus ‘n politieke bedreiging vir die keiser inhou, sou Jesus 
nee kon antwoord, maar as sy vraag bedoel of Jesus die Messiaanse koning van Israel is, 
dan sou Jesus ja moes antwoord.  [35]  Pilatus het egter nie kennis van die Joodse 
Messiaanse agtergrond om dit te beoordeel nie en vra Jesus daarom liewer na wat Hy gedoen 
het wat die priesterhoofde só kon verontrus het.  [36]  Jesus sê dat sy koninskap (koninkryk) 
nie sy oorsprong in hierdie wêreld het nie.  Die voor-die-hand-liggende bewys daarvoor is dat 
sy onderdane nie nou hulle koning militêr probeer bevry nie.  [37]  Pilatus se daaropvolgende 
stellingvraag impliseer ‘n ja antwoord.  Jesus antwoord Pilatus fyn: U sê dat Ek ‘n koning in 
politieke sin is, maar Ek sê dat Ek as Messiaanse koning gebore is!  Jesus is gestuur om die 
waarheid van sy Vader bekend te maak: die verlossingsboodskap.  Sy persoon en sending 
beliggaam dié waarheid en dié wat aan Hom behoort, luister na sy stem (vgl 10:16, 27).          
[38]   Pilatus het uitgevind wat hy wou weet: Jesus is nie ‘n politieke onrusstoker nie.  Hy 
ontwyk die saak verder deur te vra wat waarheid is en terug te gaan na die Joodse skare wat 
buite wag om vir hulle te sê dat Jesus volgens hom onskuldig is.  Dit het hy drie keer herhaal 
(vgl 19:4, 6).  [39]  Indien die skare verkies om hulle koning, die koning van die Jode, te laat 
vry gaan soos dit die gebruik by besondere geleenthede om ‘n gevangene los te laat, dan is 
Jesus vry.  Terselfdertyd sou die priesterhoofde ook tevrede kon wees, want dit sou beteken 
dat Pilatus Jesus tog veroordeel het.  [40]  Die opgesweepte Joodse skare verkies egter 
skreeuend die opstandeling (vgl Mark 15:7) Barabbas bo Jesus.  Pilatus se vrae oor Jesus se 
identiteit beklemtoon nog eens dat Jesus die Seun van God is. 


